
Na osnovu člana 57. Zakona o zaštiti ličnih podataka Bosne i Hercegovine („Službeni glasnik 
BiH“, broj 12/25) i člana 95. Statuta Općine Travnik (''Pročišćeni tekst - Službene novine Općine 
Travnik'', broj: 11/05), Općinski načelnik donosi 

 
P R A V I L N I K 

o video-nadzoru u organu državne službe Općine Travnik 
 
I. OPĆE ODREDBE 

 
 

Član 1. 
(Predmet Pravilnika) 

 
Ovim Pravilnikom uređuju se svrha, obim, način korištenja i zaštite sistema video-nadzora, 

prava i obaveze kontrolora i obrađivača podataka, pristup snimcima, rokovi čuvanja, evidencije, 
sigurnosne mjere, postupanje po zahtjevima nadležnih organa i nosilaca podataka, postupanje u 
incidentnim situacijama, kao i druga pitanja od značaja za zakonitu obradu ličnih podataka putem 
video-nadzora u organu državne službe Općine Travnik. 

 
Član 2. 

(Područje primjene) 
 
Odredbe ovog Pravilnika primjenjuju se na sistem video-nadzora uspostavljen: 

- na zgradi Općine Travnik,  
- u mjesnim uredima Turbe, Nova Bila, Guča Gora i Mehurići,  
- na objektu PSKC „Pirota“ u kojem je smještena Profesionalna vatrogasna jedinica Općine 

Travnik, 
- nad cvjetnim satom koji se nalazi u parku ispred zgrade Općine Travnik, radi zaštite imovine 

Općine, pri čemu se videonadzor ograničava na prostor nužan za zaštitu cvjetnog sata i 
neposrednog prostora oko njega; 

- drugim objektima i prostorima kojima upravlja ili koje koristi Općina Travnik, a koji su 
obuhvaćeni sistemom video-nadzora.  
 

Član 3. 
(Pravni osnov i načela obrade) 

 
(1) Obrada ličnih podataka putem video-nadzora vrši se u skladu sa Zakonom o zaštiti ličnih 

podataka Bosne i Hercegovine i drugim propisima kojima je uređena zaštita ličnih 
podataka. 
 

(2) Video-nadzor se može koristiti samo kada je nužan radi zaštite ljudi, imovine, službene 
dokumentacije, informacionih sistema i drugih legitimnih interesa Općine Travnik. 

 
(3) Obrada podataka mora biti zakonita, transparentna, svedena na najmanju moguću mjeru 

i ograničena na svrhu zbog koje je video-nadzor uspostavljen 
 
(4) Zabranjeno je korištenje video-nadzora radi kontinuiranog praćenja rada zaposlenih,  

ocjenjivanja njihove radne uspješnosti ili kontrole izvršenja radnih zadataka. 

II. SVRHA I OBIM VIDEO-NADZORA 
Član 4. 

(Svrha video-nadzora) 
 

(1) Video-nadzor se uspostavlja radi: 
- zaštite života, zdravlja i sigurnosti zaposlenih, stranaka i drugih lica;  
- zaštite imovine Općine Travnik;  
- zaštite službene dokumentacije i arhivske građe;  
- zaštite matičnih knjiga, matičnog registra i pripadajuće dokumentacije;  
- zaštite informaciono-komunikacione infrastrukture;  
- kontrole pristupa objektima i prostorijama; 
- zaštite opreme, vozila i sredstava Profesionalne vatrogasne jedinice;  
- dokumentovanja sigurnosnih incidenata i drugih štetnih događaja. 

 
(2) Kamere se postavljaju i usmjeravaju na način kojim se osigurava zaštita lica i imovine, 

uz ograničavanje obuhvata prostora na ono što je nužno za ostvarivanje svrhe 
videonadzora.  

 
Član 5. 

(Obim nadzora) 

(1) Sistem video-nadzora sastoji se od IP kamera postavljenih na sigurnosno opravdanim 
lokacijama u skladu sa projektom tehničke zaštite koji je izradila ovlaštena agencija za zaštitu 
ljudi i imovine. 

(2) Kamere se postavljaju tako da obuhvataju isključivo prostor koji je neophodan za 
ostvarivanje svrhe iz člana 4. ovog Pravilnika. 

(3) Video-nadzor može obuhvatiti: 
- ulaze i izlaze iz objekata,  
- šalter salu, hodnike i komunikacione prostore,  
- parking prostore,  
- prilazne puteve objektima,  
- arhivu,  
- server sobe,  
- prostorije sa povećanim sigurnosnim rizikom,  
- garažni i operativni prostor Profesionalne vatrogasne jedinice., 
- cvjetni sat u parku ispred zgrade Općine Travnik i neposredni prostor oko njega, u obimu 

neophodnom radi zaštite imovine Općine. 

(4) Javne površine mogu biti obuhvaćene video-nadzorom samo u obimu koji je neophodan radi 
zaštite ulaza, izlaza, perimetra objekata i imovine Općine koja se nalazi na javnoj površini. 

Član 6. 
(Zabranjeni oblici nadzora) 

(1) Zabranjeno je postavljanje kamera u prostorijama u kojima postoji opravdano očekivanje 
privatnosti, naročito: 

- sanitarnih čvorova,  
- prostorija za presvlačenje, 
-  prostorija za odmor zaposlenih, 
-  kancelarija u kojima bi nadzor predstavljao nesrazmjerno zadiranje u privatnost, 
- javnih površina izvan obima nužnog za zaštitu objekta i imovine Općine koja se nalazi na 

javnoj površini.  
 

(2) Sistem video-nadzora ne koristi funkcije audio-snimanja. 

III. KONTROLOR I OBRAĐIVAČ 
 

Član 7. 
(Kontrolor podataka) 

 
(1) Kontrolor podataka je Općina Travnik. 

 
(2) U ime kontrolora postupa Općinski načelnik putem Službe za zajedničke i komunalne 

poslove. 
 

(3) Služba za zajedničke i komunalne poslove, u okviru svojih nadležnosti, koordinira rad i 
organizaciju sistema video-nadzora, prati tehničko i organizaciono funkcionisanje video-
nadzora, koordinira postupanje sa obrađivačem podataka i osigurava provođenje mjera 
i procedura utvrđenih ovim Pravilnikom. 

 
Član 8. 

(Obrađivač podataka) 
 

(1) Poslove fizičke i tehničke zaštite može obavljati agencija za zaštitu ljudi i imovine sa 
kojom Općina Travnik ima zaključen ugovor. 

 
(2) Agencija ima status obrađivača podataka u smislu Zakona o zaštiti ličnih podataka. 

 
(3) Odnos između kontrolora i obrađivača uređuje se posebnim ugovorom o obradi ličnih 

podataka. 
 
IV. ULOGE I ODGOVORNOSTI 

 
Član 9. 

(Općinski načelnik) 
 

(1) Općinski načelnik, kao rukovodilac organa uprave i predstavnik kontrolora podataka, 
odgovoran je za osiguravanje zakonite obrade ličnih podataka putem sistema video-
nadzora. 
 

(2) Općinski načelnik: 
- donosi opće akte kojima se uređuje obrada ličnih podataka putem video-nadzora;  
- odlučuje o uspostavljanju i izmjenama sistema video-nadzora;  
- osigurava provođenje tehničkih i organizacionih mjera zaštite;  
- odlučuje o zahtjevima za pristup, izdvajanje i dostavljanje snimaka kada je to propisano ovim 

Pravilnikom;  
- nadzire zakonitost rada obrađivača podataka.  

 
(3) Općinski načelnik nema pravo koristiti sistem video-nadzora radi redovnog praćenja rada 

zaposlenih, kontrole prisustva na radu ili procjene njihove radne uspješnosti. 
 

(4) Općinski načelnik nema pravo rutinskog pregleda snimaka. Uvid u snimke može se izvršiti 
samo kada je to nužno radi: 

- postupanja po zahtjevu suda, tužilaštva, policijskog ili drugog zakonom ovlaštenog organa;  
- utvrđivanja okolnosti sigurnosnog incidenta ili drugog događaja koji može prouzrokovati štetu 

za Općinu;  
- vođenja službenih, disciplinskih ili drugih zakonom propisanih postupaka koji su pokrenuti 

zbog konkretnog sigurnosnog događaja ili druge okolnosti obuhvaćene svrhom 
uspostavljanja video-nadzora.  
 

(5) Poslove iz stava (2) alineja 2.,3., 4., i 5. ovog člana načelnik vrši putem Službe za zajedničke 
i komunalne poslove. 

 
(6) Sve radnje vezane za pregled, izdvajanje i dostavljanje snimaka provode se putem Službe 

za zajedničke i komunalne poslove. 

Član 10. 
(Služba za zajedničke i komunalne poslove) 

 
(1) Služba za zajedničke i komunalne poslove, u ime Općine Travnik kao kontrolora 

podataka, upravlja sistemom video-nadzora u organizacionom i operativnom smislu, 
koordinira rad obrađivača podataka i odgovorna je za osiguravanje zakonite obrade 
ličnih podataka putem video-nadzora. 
 

(2) Služba naročito: 
- vodi evidencije propisane ovim Pravilnikom;  
- zaprima i obrađuje zahtjeve za pristup, izdvajanje i dostavljanje snimaka;  
- provjerava postojanje i dostupnost traženih snimaka;  
- ocjenjuje ispunjenost uslova za pristup snimcima;  
- priprema prijedloge akata vezanih za video-nadzor;  
- koordinira saradnju sa obrađivačem podataka;  
- izdaje naloge za tehničko izdvajanje snimaka;  
- preuzima izdvojene snimke od obrađivača;  
- organizuje dostavljanje snimaka ovlaštenim primaocima;  
- prati zakonitost korištenja sistema video-nadzora; 
- predlaže mjere unapređenja zaštite ličnih podataka.  

 
(3) Služba ne može samostalno koristiti video-nadzor radi praćenja rada, prisustva ili radne 
efikasnosti zaposlenih. 

 
Član 11. 

(Posebno ovlašteni uposlenik za pregled sadržaja snimaka) 
 

(1) Posebno ovlašteni uposlenik za pregled sadržaja snimaka je pomoćnik načelnika za zajedničke 
i komunalne poslove ili drugi uposlenik kojeg ovlasti načelnik Općine. 
 
(2) Posebno ovlašteni uposlenik može izvršiti pregled sadržaja izdvojenog snimka samo kada je to 
nužno: 

- radi odlučivanja o zahtjevu za ostvarivanje prava nosioca podataka; 
- radi postupanja po konkretnom zahtjevu suda, tužilaštva, policijskog ili drugog zakonom 

ovlaštenog organa; 
- radi utvrđivanja okolnosti konkretnog sigurnosnog incidenta ili drugog događaja koji 

može prouzrokovati štetu za Općinu; 
- radi vođenja službenog, disciplinskog ili drugog zakonom propisanog postupka, ako je 

pregled snimka neposredno povezan sa konkretnim događajem iz prethodne alineje. 
 

(3) Pregled sadržaja izdvojenog snimka iz stava (2) ovog člana vrši se samo u obimu koji je nužan 
za ostvarivanje svrhe zbog koje je pregled izvršen. 
 
(4) Posebno ovlašteni uposlenik nema pravo koristiti snimke za redovno praćenje rada zaposlenih, 
kontrolu prisustva na radu ili procjenu njihove radne uspješnosti. 
 
(5) Svaki pregled sadržaja snimka evidentira se u evidenciji uvida i izdvajanja snimka, uz navođenje 
najmanje datuma i vremena pregleda, svrhe pregleda, oznake odnosno izvora snimka iposebno 
ovlaštenog uposlenika koji je izvršio pregled. 
 

 
Član 12. 

(Službenici za zaštitu ličnih podataka) 
 
(1) Službenik za zaštitu ličnih podataka: 

- prati usklađenost sistema video-nadzora sa Zakonom o zaštiti ličnih podataka;  
- daje mišljenje i preporuke u vezi sa obradom ličnih podataka;  
- učestvuje u izradi i praćenju procjene uticaja na zaštitu podataka;  
- postupa po pritužbama nosilaca podataka; 

Broj 18 - Stranica 18 SLUŽBENE NOVINE 
OPĆINE TRAVNIK

Septembar / Rujan 2026. god.

http://www.opcinatravnik.com.ba/


- prati vođenje evidencija propisanih ovim Pravilnikom;  
- savjetuje kontrolora i obrađivača u vezi sa zaštitom ličnih podataka.  
 

(2) Službenik za zaštitu ličnih podataka nema pravo rutinskog pregleda snimaka. 
 

(3) Uvid u snimke može se izvršiti samo kada je to potrebno radi provođenja nadzora 
usklađenosti, postupanja po pritužbi ili utvrđivanja povrede zaštite ličnih podataka. 

 
Član 13. 

(IT službenici) 
 

(1) Uposlenici Općine nadležni za informacione sisteme održavaju informacionu 
infrastrukturu Općine. 

(2) Ukoliko sistem video-nadzora nije dio informacione infrastrukture Općine, IT službenici 
nemaju administrativni pristup sistemu video-nadzora. 

(3) IT službenici mogu pružiti tehničku podršku isključivo u dijelu mrežne povezanosti, 
elektronske komunikacije ili druge infrastrukture koja je u vlasništvu Općine. 

(4) IT službenici nemaju pravo rutinskog pregleda niti pristupa arhiviranim video-snimcima. 

 
Član 14. 

(Agencija za zaštitu ljudi i imovine) 
 

(1) Poslove fizičke zaštite objekata i tehničkog upravljanja sistemom video-nadzora obavlja 
ovlaštena agencija za zaštitu ljudi i imovine, kao obrađivač podataka. 

(2) Obrađivač obrađuje lične podatke isključivo po dokumentovanim uputama kontrolora. 

(3) Obrađivač naročito: 

- vrši fizički nadzor objekata; 
- prati video-prikaz u realnom vremenu radi zaštite ljudi i imovine;  
- upravlja uređajima za snimanje;  
- osigurava tehničku ispravnost sistema;  
- vrši održavanje sistema u skladu sa zaključenim ugovorom;  
- na pisani nalog kontrolora pregledava arhivirane snimke;  
- na pisani nalog kontrolora izdvaja traženi snimak i predaje ga Službi za zajedničke i 

komunalne poslove.  

(4) Ovlašteni radnici agencije nemaju pravo: 

- samostalno odlučivati o pregledu arhiviranih snimaka;  
- dostavljati snimke policiji, sudu, tužilaštvu ili drugim licima;  
- umnožavati ili zadržavati kopije snimaka;  
- koristiti snimke u vlastite svrhe;  
- omogućiti pristup sistemu neovlaštenim licima.  

(5)Svaki pregled, izdvajanje ili drugi pristup arhiviranim snimcima mora biti evidentiran u 
evidenciji pristupa sistemu video-nadzora. 

Član 15. 
(Postupanje po zahtjevima za izdvajanje snimka) 

 
1) Zahtjev suda, tužilaštva, policijskog organa, drugog zakonom ovlaštenog organa za izdvajanje i 
dostavljanje snimka video-nadzora podnosi se Općini Travnik kao kontroloru podataka. 
 
(2) Zahtjev mora biti u pisanom obliku i sadržavati najmanje: 

- naziv organa podnosioca zahtjeva; 
- pravni osnov zahtjeva; 
- svrhu zbog koje se snimak traži; 
- datum i, ako je poznato, približno vrijeme događaja; 
- lokaciju događaja; 
- opis događaja i druge podatke potrebne za identifikaciju traženog snimka. 

 
(3) Po prijemu zahtjeva, Služba za zajedničke i komunalne poslove: 

- provjerava da li Općina Travnik raspolaže traženim snimkom; 
- provjerava da li su podaci iz zahtjeva dovoljni za identifikaciju traženog snimka; 
- provjerava pravni osnov i svrhu zahtjeva; 
- utvrđuje druge okolnosti od značaja za postupanje po zahtjevu. 

 
(4) Ako je radi postupanja po zahtjevu potrebno utvrditi sadržaj snimka, pregled konkretnog snimka 
vrši posebno ovlašteno lice iz člana 11. ovog Pravilnika, isključivo u obimu nužnom za postupanje 
po zahtjevu. 
 
(5) Ako su ispunjeni uslovi za postupanje po zahtjevu, Služba za zajedničke i komunalne poslove 
izdaje obrađivaču pisani nalog za tehničko izdvajanje snimka. 
 
(6) Pisani nalog iz stava (5) ovog člana sadrži najmanje: podatke o zahtjevu, lokaciju, oznaku 
kamere, datum i vremenski period snimka koji se traži i podatke o organu kojem će snimak biti 
dostavljen. 
 
(7) Ako snimak ne postoji ili ga nije moguće pronaći na osnovu podataka iz zahtjeva, obrađivač o 
tome obavještava Službu. 
 
(8) Ukoliko Obrađivač raspolaže snimkom, na osnovu pisanog naloga tehnički izdvaja snimak iz 
sistema video-nadzora i predaje ga Službi za zajedničke i komunalne poslove uz zapisnik o 
izvršenom izdvajanju. 
 
(9) Zapisnik o izvršenom izdvajanju sadrži najmanje: oznaku kamere, datum i vremenski period 
izdvojenog snimka, datum i vrijeme izdvajanja, ime i prezime ovlaštenog radnika obrađivača koji je 
izvršio izdvajanje i oznaku odnosno naziv izdvojene datoteke. 
 
(10) Posebno ovlašteni uposlenik Službe za zajedničke i komunalne poslove preuzima izdvojeni 
snimak, evidentira njegovo preuzimanje, u skladu sa članom 11. ovog Pravilnika može izvršiti pregled 
sadržaja snimka, te osigurava njegovo dostavljanje organu kojem je snimak namijenjen. 
 
(11) Ako Općina Travnik ne raspolaže traženim snimkom ili zahtjev ne sadrži dovoljno podataka za 
njegovo identificiranje, Služba za zajedničke i komunalne poslove o tome pisanim putem obavještava 
podnosioca zahtjeva, uz navođenje razloga zbog kojih nije moguće postupiti po zahtjevu. 
 

Član 16. 
(Zahtjev nosioca podataka za pristup snimku) 

 
(1) Nosilac podataka može podnijeti zahtjev za pristup ličnim podacima koji se odnose na njega i 
sadržani su na snimku video-nadzora. 
 
(2) Zahtjev se podnosi Općini Travnik kao kontroloru podataka putem protokola ili na drugi propisani 
način. 

 
(3)Zahtjev sadrži datum i približno vrijeme događaja, lokaciju, opis događaja i druge podatke koji 
mogu omogućiti pronalaženje traženog snimka. 
 
(4) Po prijemu zahtjeva, Služba za zajedničke i komunalne poslove dostavlja obrađivaču pisani nalog 
za provjeru postojanja i tehničko izdvajanje snimka koji odgovara podacima navedenim u zahtjevu. 
 
(5) Obrađivač provjerava postoji li snimak za navedeni period i, ako postoji, tehnički ga izdvaja i 
dostavlja Službi za zajedničke i komunalne poslove uz zapisnik o izvršenom izdvajanju. 

(6) Ako snimak ne postoji ili ga nije moguće pronaći na osnovu podataka iz zahtjeva, obrađivač o 
tome obavještava Službu. 
 
(7) Nakon zaprimanja izdvojenog snimka, posebno ovlašteno lice Općine vrši ciljano pregledanje 
isključivo tog snimka i samo u obimu potrebnom za odlučivanje o zahtjevu. 
 
(8) Pregledom iz stava (7) utvrđuje se naročito da li se na snimku nalazi podnosilac zahtjeva i da li 
se na snimku nalaze druga lica čija prava i slobode mogu biti ugrožene dostavljanjem snimka. 
 
(9) Na osnovu pregleda iz stava (7) Služba za zajedničke i komunalne poslove utvrđuje način 
ostvarivanja prava podnosioca u skladu sa Zakonom o zaštiti ličnih podataka. 
 
(10) Ako je potrebno zaštititi podatke drugih lica, Služba izdaje obrađivaču pisani nalog za tehničko 
zamagljivanje ili drugu odgovarajuću mjeru zaštite, ako je to tehnički moguće. 
 
(11) Obrađivač nakon izvršene tehničke obrade dostavlja zaštićeni snimak Službi, koja ga dostavlja 
podnosiocu zahtjeva ili omogućava kontrolisani uvid, u skladu sa odlukom o načinu ostvarivanja 
prava. 
 
(12) Svaki pregled snimka iz stava (7) evidentira se u evidenciji uvida i izdvajanja snimka. 
 

 
V. ROK ČUVANJA I PRAVA NOSILACA PODATAKA 

 
Član 17. 

(Rok čuvanja) 
 

(1) Snimci nastali putem sistema video-nadzora čuvaju se 30 dana od dana nastanka. 
 
(2) Po isteku roka iz stava (1) ovog člana, snimci se automatski brišu. 
 
(3) Ako se snimak, prije isteka roka iz stava (1) ovog člana, izdvoji i dostavi nadležnom organu na 
njegov obrazloženi zahtjev, Općina Travnik ne zadržava kopiju dostavljenog snimka, osim ako je 
zakonom drugačije propisano. 
 
(4) Nadležni organ kojem je snimak dostavljen odgovoran je za njegovo dalje čuvanje, korištenje i 
brisanje u skladu sa propisima koji se na njega primjenjuju. 

 
VI. EVIDENCIJE 

 
Član 18. 

(Evidencije uvida, izdvajanja i pristupa sistemu) 
 
(1) Služba za zajedničke i komunalne poslove vodi Evidenciju uvida, izdvajanja i dostavljanja 
snimaka video-nadzora, koja obuhvata radnje izvršene u postupku po zahtjevima nadležnih organa 
i nosilaca podataka. 
 
(2) Evidencija iz stava (1) ovog člana vodi se na način i sa podacima utvrđenim u Prilogu 1, koji čini 
sastavni dio ovog Pravilnika. 
 
(3) Obrađivač podataka vodi Evidenciju pristupa sistemu video-nadzora, u kojoj evidentira pristupe i 
tehničke radnje svojih ovlašteni radnika u sistemu video-nadzora. 
 
(4) Evidencija iz stava (3) ovog člana vodi se na način i sa podacima utvrđenim u Prilogu 2, koji čini 
sastavni dio ovog Pravilnika. 
 
(5) Obrađivač je dužan evidenciju iz stava (3) ovog člana čuvati najmanje 12 mjeseci i na zahtjev 
kontrolora ili nadležnog organa bez odlaganja je staviti na uv 

Član 19. 
(Evidencija povreda) 

 
Evidencija povreda ličnih podataka vodi se u skladu sa članom 80. Zakona o zaštiti ličnih podataka. 

 
 
VIII. OZNAKE I SIGURNOSNE MJERE 
 

Član 20. 
(Obavještenje o video nadzoru) 

 
(1) Općina Travnik dužna je osigurati da su građani, zaposlenici i druga lica pravovremeno 

obaviješteni o postojanju sistema video nadzora. Obavještenja o video-nadzoru postavljaju 
se na ulazima u objekte, na ulazima u prostore koji su pod video-nadzorom, kao i na drugim 
odgovarajućim mjestima na kojima se omogućava pravovremeno obavještavanje lica o 
postojanju video-nadzora, uključujući prostor parkinga i prostor u kojem se nalazi cvjetni sat. 

 
(2) Obavještenje/naljepnica sadržava sljedeće podatke 

- PROSTOR JE POD VIDEO-NADZOROM 
- grafički simbol kamere 
- Kontrolor podataka: Općina Travnik 
- Svrha: zaštita ljudi i imovine 
- Rok čuvanja: 30 dana 

 
(3) Obavještenje se postavlja prije ulaska u prostor koji je obuhvaćen video-nadzorom, na način 

da je jasno vidljivo licu koje pristupa tom prostoru. Za svaku kameru koja obuhvata prostor 
izvan objekta, obavještenje se postavlja na odgovarajućem mjestu prije ulaska ili pristupa 
području koje kamera obuhvata. 
 

Član 21. 
(Sigurnosne mjere) 

 
Sistem video-nadzora mora osigurati: 

 
- individualizirani pristup korisnika sistemu putem korisničkih naloga i odgovarajućih 

autentifikacijskih podataka;  
- evidentiranje pristupa sistemu i snimcima;  
- zaštitu snimaka i drugih podataka od neovlaštenog pristupa, izmjene, kopiranja, brisanja ili 

drugog neovlaštenog postupanja;  
- kontrolu pristupa i izvoza snimaka, uz mogućnost utvrđivanja ko je i kada pristupao snimcima 

ili ih izvozio;  
- primjenu enkripcije, kada je tehnički i sigurnosno primjenjivo;  
- provođenje odgovarajućih redovnih sigurnosnih provjera sistema. 

 
IX. POVREDE I ZLOUPOTREBE 

 
Član 22. 

(Povreda zaštite ličnih podataka) 

(1) Svako lice koje sazna za povredu sigurnosti sistema video-nadzora dužno je o tome bez 
odlaganja obavijestiti Službu za zajedničke i komunalne poslove i službenika za zaštitu ličnih 
podataka. 

(2) Kontrolor će svaku povredu zaštite ličnih podataka evidentirati i postupiti u skladu sa 
Zakonom o zaštiti ličnih podataka Bosne i Hercegovine. 

(3) Ako povreda može prouzrokovati visok rizik za prava i slobode nosilaca podataka, 
kontrolor će preduzeti mjere propisane Zakonom, uključujući obavještavanje Agencije i 
nosilaca podataka kada su za to ispunjeni zakonski uslovi. 

Član 23. 

(Zabrana zloupotrebe) 
 

(1) Zabranjeno je svako neovlašteno: 
- pregledanje video-snimaka;  
- pristup sistemu video-nadzora;  
- kopiranje, umnožavanje ili izvoz video-snimaka;  
- fotografisanje ili snimanje prikaza sa monitora;  
- dostavljanje, distribucija ili objavljivanje video-snimaka;  
- korištenje video-snimaka u svrhe koje nisu propisane ovim Pravilnikom i Zakonom o 

zaštiti ličnih podataka Bosne i Hercegovine.  
 

(1) Video-snimci mogu se pregledati, izdvojiti, kopirati ili dostaviti isključivo u slučajevima i 
na način propisan ovim Pravilnikom i posebnim propisima. 

 
(3) Povreda odredbi ovog člana predstavlja povredu službene dužnosti i može predstavljati 
osnov za disciplinsku, prekršajnu, građanskopravnu i krivičnu odgovornost, u skladu sa 
važećim propisima. 

 
X. ZAVRŠNE ODREDBE 

Član 24. 
(Prestanak važenja) 

 
Danom stupanja na snagu ovog Pravilnika prestaje važiti raniji Pravilnik o videonadzornom sistemu 
Općine Travnik donesen po prethodnom Zakonu o zaštiti ličnih podataka. 

 
Član 25. 

(Stupanje na snagu) 
 

Ovaj Pravilnik stupa na snagu narednog dana od dana objavljivanja u Službenim novinama Općine 
Travnik. 

 
 

 
Broj: 01-04-21-7-2135/26 
Datum: 24.9.2026. godine 
         N A Č E L N I K 
 
               dr. sci. Kenan Dautović,s.r. 

PRILOG 1 
 

EVIDENCIJA UVIDA, IZDVAJANJA I DOSTAVLJANJA SNIMAKA 
VIDEO-NADZORA 

(vodi Služba za zajedničke i komunalne poslove 
 

 
r/b 

 
Rubrika 

 
Podaci 

1.  Broj zahtjeva  - protokola  

 
2. Pdnosilac - javni organ/nosilac podataka  

 
3. Svrha i pravni osnov  

 
4. Datum i vrijeme radnje  

 
5. Lokacija i oznaka kamere  

 
6. Vrsta radnje -uvid/izdvajanje /dostavljanje 

 
 

7. Ovlašteno lice koje je izvršilo uvid / 
preuzelo snimak 

 

8. Vremenski interval snimka 
 

 

9. Primaoc snimka 
 

 

10. Broj akta kojim je snimak dostavljen 
 
 

 

11. Rok čuvanja izdvojenog snimka  

 
12. Datum brisanja izdvojenog snimka  

 
13. Napomena  

 
14. Potpis odgovornog službenika  

PRILOG 2 

 EVIDENCIJA PRISTUPA SISTEMU VIDEO-NADZORA 

(vodi Agencija) 
 
 

 
r/b 

 
Rubrika 

 

 
Podaci 

1. Broj zahtjeva Kontrolora  

 
2. Datum i vrijeme pristupa  

 
3. Ime i prezime ovlaštenog radnika 

agencije 
 

 
4. Vrsta radnje (live pregled/tehničko 

održavanje/izdvajanje po nalogu) 
 

 
5. Lokacija kamere  

 
6. Vremenski interval snimka 

 
 

7. Broj zapisnika o primopredaji  

 
8. Napomena  

 
9. Potpis ovlaštenog radnika  

„TEKST NIJE LEKTORIRAN/LEKTORISAN“ 
 

Izdavač/nakladnik: Općina Travnik, Konatur bb 
Odgovorni urednik: Amela Hadžijusufović, tajnik/ sekretar Općine - priprema Lidija Gržić telefon: 511-685 

E-mail: amela.hadzijusufovic@opcinatravnik.com.ba ; lidija.grzic@opcinatravnik.com.ba 

